Паважанае журы конкурсу!

Праблема факультатыўных заняткаў па беларускай мове і літаратуры набывае на сучасным этапе развіцця школы асаблівую актуальнасць і павінна вырашацца на аснове моўнай і літаратурнай канцэпцый.
Факультатыўныя заняткі па беларускай мове ўзнімаюць на новую ступень усю сістэму нацыянальнай педагогікі, яны ставяць мэты, 
па-першае, паглыбіць і сістэматызаваць веды па мове; па-другое, развіць творчае і лагічнае мысленне; па-трэцяе, такія заняткі нясуць выхаваўчую ролю, значэнне якой цяжка яшчэ ўявіць у развіцці асобы школьніка. Праз такія заняткі ў вучняў фарміруецца мастацкі густ, дзеці выбіраюць самастойна свой любімы прадмет, тое, што іх цікавіць, што спатрэбіцца ім у жыцці. 
Вельмі важна, каб настаўнікі не дубліравалі курс беларускай мовы, а праз факультатыўныя заняткі вырашалі праблемныя, спрэчныя пытанні. Ці лепш, каб такія заняткі насілі творчы характар, мелі пазнавальнае значэнне для ўсіх суб’ектаў педагагічнага працэсу. 
Факультатыўныя заняткі займаюць прамежкавае становішча паміж класічнымі ўрокамі і пазакласнай працай па мове. З аднаго боку, яны замацоўваюць і сістэматызуюць веды вучняў, а з другога, натхняюць вучняў на творчасць. 
У наш сучасны гістарычны перыяд, калі важнае значэнне адводзіцца цэнтралізаванаму тэсціраванню, паступова забываюцца іншыя віды прац па беларускай мове і літаратуры: напісанне сціслых і творчых пераказаў, сачыненняў, эсэ, водгукаў на вершы, апавяданні, прагледжаныя кінафільмы; вусныя пераказы наогул забываюцца маладымі, пачынаючымі настаўнікамі. Мала часу застаецца на ўроках для аратарскага майстэрства, адсюль вучні не могуць выказаць правільна свае думкі і меркаванні. Вось чаму на факультатыўных занятках вучні павінны займацца творчасцю, аратарскім майстэрствам. Пры такім падыходзе мова будзе не столькі прадметам вывучэння, а перш за ўсё сродкам удасканалення маўлення, выхавання і развіцця асобы школьніка. Асабістая матывацыя стымулюе цікавасць вучняў да прадмета, да папаўнення ведаў і самаадукацыі, фарміруюцца духоўна багатыя асобы з развітым творчым мысленнем, высокімі грамадзянскімі ідэаламі. 
Дасылаю факультатыўныя заняткі, распрацаваныя па тэхналогіі развіцця крытычнага мыслення праз чытанне і пісьмо. Заняткі былі распрацаваныя і праведзеныя мною ў 2012 годзе. Многія мае распрацоўкі з факультатыву “Грані слова” былі апублікаваныя ў часопісах “Беларуская мова і літаратура”, “Роднае слова”.  

Факультатыўныя заняткі ў 5 класе (“Грані слова”)
Тэма: Сінонімы 
Кагнітыўная мэта заняткаў: мяркуецца, што да заканчэння заняткаў вучні будуць: 

ведаць паняцце “сінонім”, “сінанімічны рад”, прызначэнне ў мове сінонімаў і блізказначных слоў; 

умець знаходзіць да прапанаваных слоў сінонімы, выяўляць агульнае значэнне сінонімаў, што аб’ядноўвае словы ў сінанімічным радзе, вызначаць вобразна-выяўленчую ролю ў тэкстах слоў-сінонімаў, ужываць у сваім маўленні сінонімы, карыстацца тлумачальнымі слоўнікамі і слоўнікамі сінонімаў і блізказначных слоў, адрозніваць сінонімы ад мнагазначных слоў. 

Задачы: паглыбіць паняцце пра сінонімы, іх ролю ў мове і маўленні праз выкарыстанне тэхналогіі крытычнага мыслення; удасканальваць уменні знаходзіць сінонімы ў тэксце па асноўных прыметах, вызначаць сэнсавыя і стылістычныя адценні сінанімічных слоў; ужываць сінонімы для сувязі сказаў у тэксце; працаваць з вучэбным тэкстам і “Слоўнікам сінонімаў і блізказначных слоў” М. К. Клышкі; фармуляваць агульнае лексічнае значэнне сінанімічнага рада, падбіраць сінонімы да прапанаванага слова, адрозніваць сінонімы ад мнагазначных слоў; ужываць сінонімы ва ўласным маўленні.
Задачы асобаснага развіцця і выхавання: стварыць умовы для развіцця вуснага і пісьмовага маўлення школьнікаў. 
Выхоўваць любоў і павагу да роднага слова, мовы, культуры беларускага народа.

Абсталяванне афармленне кабінета: карткі з індывідуальнымі заданнямі; тлумачальныя слоўнікі, слоўнікі сінонімаў і блізказначных слоў; урывак тэксту мастацкага стылю (на кожнай вучнёўскай парце); табліцы і схемы па тэме “Сінонімы”; эпіграф да заняткаў (запіс на дошцы); прайгравальнік CD; дыск з класічнай музыкай; капялюш, карткі ў форме ромба з запісанымі словамі; аркушы паперы фармату А4, канверты са словамі; штучная кветка (валошка); эмблемы (сімвалы) груп класа. 
Тэхналогія: элементы тэхналогіі крытычнага мыслення.   
Эпіграф заняткаў:

Прамяніся ярчэй і ярчэй
Ды звіні ўсё званчэй і званчэй, 

Наша простае, шчырае слова – 

Беларуская мова. 

Нізавошта не скажаш ніколі, 

Лепш не выкажаш радасці, болю

У адзіным, адным толькі слове, 

Як на мове сваёй, роднай мове…
Авяр’ян Дзеружынскі  

Ход заняткаў

I. Арганізацыйны момант. Матывацыя.
Задача: забяспечыць псіхалагічную ўстаноўку вучняў да заняткаў.  

1). Псіхалагічная падрыхтоўка вучняў да заняткаў. 

Гучыць класічная музыка. Настаўнік выразна чытае на памяць верш,

які таксама запісаны на дошцы. 

Настаўнік. Якім пачуццём прасякнуты гэтыя радкі? 

Вучань (прыкладны адказ). Верш прасякнуты пачуццём любові і 
гонару за свой народ і перш за ўсё родную беларускую мову. 

Настаўнік. Так, паэт ганарыцца сваёй роднай мовай, радзімай, 
дарагой Кармяншчынай, бо аўтарам гэтых радкоў з’яўляецца наш зямляк –  паэт незвычайнага таленту – Авяр’ян Дзеружынскі. Давайце мы з вамі яшчэ раз прачытаем гэтыя цудоўныя радкі… 
– Менавіта такімі цёплымі, пранікнёнымі словамі выказвае паэт 
захапленне, замілаванне роднай мовай, выказвае шчырую любоў да яе. А як вы ставіцеся да сваёй роднай мовы, радзімы?..

Вучань. Я вельмі люблю і паважаю сваю радзіму, бо тут я 
нарадзіўся, тут жывуць мае родныя, сябры і таварышы. Тут шмат цікавых мясцін. Я таксама шаную беларускую мову, бо яна для мяне таксама родная, як маці ці тата.  
Настаўнік. Я бачу, што вашы пачуцці сугучныя з пачуццямі аўтара, 
таму мы можам выкарыстаць гэтыя радкі ў якасці эпіграфа да заняткаў. Прачытайце ў тлумачальным слоўніку значэнне слова “эпіграф”. Запомніце гэтае азначэнне. 

Вучань. Эпіграф – цытата, якая змяшчаецца ў пачатку твора ці 
асобнага раздзела і выражае асноўную ідэю твора. 

Настаўнік. Гэта значыць, што на працягу заняткаў мы будзем 
звяртацца да эпіграфа, каб зразумець значнасць роднай мовы для кожнага з нас. А дапаможа нам тэма сённяшніх заняткаў.  
2). Матывацыя навучальнай дзейнасці. 
Настаўнік. Які настрой у вас? Ці неабходны нам сённяшнія факультатыўныя заняткі?... Усміхніцеся сабе, усміхніцеся адзін аднаму, пажадайце сабе і сваім сябрам поспехаў. Я ўпэўнены, што ўсё ў нас сёння атрымаецца.  
II. Актуалізацыя ведаў і вызначэнне кагнітыўнай мэты заняткаў. 

Задача: забяспечыць актуалізацыю ведаў, вызначыць мэту заняткаў. 
– Успомніце, што такое лексіка і лексічнае значэнне слова? 
– Якія словы называюцца сінонімамі?

– Як вы думаеце, ці патрэбна вывучаць сінонімы ў школе?

– Якая мэта сённяшніх заняткаў і нашай сумеснай дзейнасці? 

III. Тэарэтычны этап заняткаў. 
Задача: забяспечыць узнаўленне і пашырэнне ведаў вучняў. 

1). Складанне апорнага канспекту па тэме заняткаў. Самастойная праца вучняў. 
Праца з тэкстам навуковага стылю з выкарыстаннем тэхналогіі крытычнага мыслення. Кожны вучань працуе з тэкстам індывідуальна. 

Настаўнік перад выкананнем гэтага задання раздае аркушы з тэкстам навуковага стылю і робіць каментар выканання: прачытаць тэкст, запоўніць табліцу, карыстаючыся метадам “ІНСЕРТ”: 

	+Ведаю
	?Хачу ведаць
	! Даведаўся

	
	
	


Тэкст навуковага стылю

Нярэдка адзін і той жа прадмет, з’ява, дзеянне па-рознаму праяўляюцца ў рэчаіснасці і для іх апісання кожны імкнецца адшукаць такія словы, якія б змаглі як мага дакладней выразіць сутнасць адпаведнай з’вы. Напрыклад, калі гавораць пра дождж, то найчасцей выкарыстоўваюць слова “ідзе”: Раніца першага верасня выдалася хмурная і халодная: уначы ішоў дождж. (Шам.) Аднак звернемся яшчэ да прыкладаў: Дождж густавата сеяўся з нізкага туманнага неба, але быў па-восеньску драбнаваты, без ветру і яшчэ нарабіў гразі на падворку. (В. Б.) Імжыў дробны мяккі дождж. Не шумеў, не лапацеў, як раней, у маладой траве, у дрэвах – церусіў нягучна. (В. Кар.) Агонь не затоптвалі і не раскідалі: вакол усё было мокрае, слязіўся рэдкі дожджык. (Лоб.) Хмары нібы расшчапіліся маланкай, прагучаў магутны ўдар грому, і дождж лінуў – густы і цёплы. (Хадк.) Прытуліўшыся да сцяны ў зацішку, Васілец бачыў, як цубаніць дождж… (Г. Д.) 
З прыкладаў відаць, што словы сеяўся, імжыў, церусіў, лінуў у сваім прамым значэнні, а словы слязіўся, цубаніць – у пераносным не проста называюць адну і тую ж з’яву, але і вобразна характарызуюць яе, ствараюць зрокавы і слыхавы малюнак дажджу. Кожнае з гэтых слоў можна замяніць словам ідзе, аднак дакладнасць апісання адразу страціцца, бо слова ідзе хоць і называе тую ж з’яву, але не здольна перадаць своеасаблівасць яе праяўлення ў той ці іншы момант, у тую ці іншую пару года. Значыць, слова ідзе і словы імжаць, церусіцца, сеяцца, ліць, слязіцца, цубаніць, якія па-рознаму гучаць і пішуцца, называюць адну і тую ж з’яву, г. зн. маюць агульнае значэнне, але адрозніваюцца паміж сабой адценнямі гэтага значэння. 

Словы, якія называюць адзін і той жа прадмет, з’яву, дзеянне ці прымету, называюцца сінонімамі (ад грэч. Synonymos – аднайменны). З’ява поўнага ці частковага супадзення ў значэнні слоў, якія па-рознаму гучаць і пішуцца, называецца сінаніміяй. 

Сінаніміяй абумоўлена наяўнасць у сучаснай беларускай мове шматлікіх груп слоў, якія маюць агульнае значэнне. Напрыклад, пра сваю родную краіну можна сказаць – бацькаўшчына, радзіма, айчына; пра што-небудзь невялікае па аб’ёму, велічыні – малы, дробны, невялікі, мізэрны; словы зразумець, усвядоміць, асэнсаваць, разабрацца, спасцігнуць маюць агульнае значэнне “засвоіць сэнс, змест чаго-небудзь”; адно і тое ж значэнне маюць словы разам, сумесна, супольна, агулам, калектыўна, талакой. 

Група слоў, аб’яднаных агульнасцю значэння, г. зн. сінанімічнымі адносінамі, утварае сінанімічны рад. У сінанімічны рад звычайна ўваходзяць: назоўнікі, прыметнікі, дзеясловы, прыслоўі. Але асобныя сінанімічныя рады таксама могуць ўтвараць: займеннікі (нехта, хтосьці; кожны, усякі); злучнікі (аднак, але; таму што, бо); прыназоўнікі (аб, пра; для, дзеля); часціцы (іменна, якраз; так, ага); выклічнікі (гэй, алё; цс-с, ша).

Галоўнае, што аб’ядноўвае словы ў адным сінанімічным радзе, – гэта агульнасць іх значэння. Але ў кожным сінанімічным радзе ёсць слова, якое часцей за ўсё выкарыстоўваецца як назва адпаведнага прадмета ці з’вы і не мае ніякіх дадатковых адценняў значэння. Напрыклад, у сінанімічным радзе мерзнуць, зябнуць, калець, стыць, застыць, дубець, дубянець такім словам з’яўляецца дзеяслоў мерзнуць; у сінанімічным радзе пах, дух, духмень, духмянасць, арамат, водар – слова пах. Тое слова сінанімічнага рада, якое найчасцей выкарыстоўваецца ў мове як назва адпаведнага прадмета ці з’явы і не мае якіх-небудзь дадатковых адценняў значэння, лічыцца асноўным, або дамінантай, сінанімічнага рада. Асноўнае слова, ці дамінанта, заўсёды стаіць на першым месцы ў сінанімічным радзе. 

Калі слова з’яўляецца адназначным і мае сінонімы, то яно ўваходзіць толькі ў адзін сінанімічны рад. Мнагазначнае ж слова можа ўваходзіць у столькі сінанімічных радоў, колькі яно мае значэнняў. Параўнаем словы смяяцца і рагатаць. Першае з іх мае два значэнні: “праяўляць весялосць, радасць пры дапамозе характэрных перарывістых гукаў смеху” і “насміхацца з каго-небудзь; жартаваць”; другое – адно значэнне: “гучна, нястрымна смяяцца”. Адсюль відавочна, што слова рагатаць можа ўступаць у сінанімічныя адносіны толькі са словам смяяцца і ўваходзіць з ім у сінанімічны рад смяяцца, рагатаць. А вось слова смяяцца са значэннем “насміхацца з каго-небудзь” уступае ў сінанімічныя адносіны са словам жартаваць і ўваходзіць у сінанімічны рад смяяцца, насміхацца, жартаваць. 

Мнагазначным у беларускай мове з’яўляецца слова лёгкі, таму з рознымі сваімі значэннямі яно ўваходзіць у розныя сінанімічныя рады: а) лёгкі, няцяжкі, бязважкі (напрыклад, пра партфель); б) лёгкі, нескладаны, няцяжкі, просты (пра задачу); в) лёгкі, спрытны, хуткі, прыгожы (пра паходку, рухі); г) лёгкі, слабы, невялікі (пра туман, мароз); д) лёгкі, бесклапотны (пра жыццё, паводзіны); е) лёгкі, ужыўчывы (пра характар чалавека); ё) лёгкі, манеўраны (пра танк, гармату). 

Тое, што сінонімы адрозніваюцца рознымі адценнямі сэнсавага значэння і асаблівасцямі ўжывання, сведчыць пра бязмежныя мастацка-выяўленчыя магчымасці беларускай мовы. Сінонімы дазваляюць усебакова апісаць з’яву ці прадмет, ахарактарызаваць вобраз, выявіць самыя патаемныя думкі, імкненні, здзяйсненні. Таму выдатныя майстры слова імкнуцца выкарыстаць усё багацце вобразных сродкаў і адшукаць самыя дакладныя, трапныя, яркія сінонімы і такія прыёмы іх ужывання, якія дазваляюць кожнаму слову свяціцца ўсімі фарбамі і адценнямі
(Паводле В. П. Краснея).  
2). Калектыўная работа. 
Абмеркаванне выносіцца на ўсю групу, у табліцу дапісваецца новая інфармацыя. 
3). Вучэбны дыялог. 
– Адны вучні лічаць, што сінонімы – гэта словы адной часціны мовы, блізкія па значэнні, але розныя па напісанні. Другія мяркуюць, што сінонімы – гэта словы, якія служаць для пералічэння нейкіх з’яў, дзеянняў, прадметаў, прымет. А як думаеце вы?
Настаўнік чытае разважанне Я. Скрыгана пра родную мову: 

Вось якімі багатымі адценнямі жывая мова надзельвае некаторыя разуменні. Скажам, жанчына: дзяўчынка, дзяўчына, дзяўчо, дзеўчанё, дзеўчаня, дзеўка, дзявуля, маладзіца, кабета, жанчына, баба. У кожным слове свая эмацыянальная акраска, за кожным стаіць свой вобраз і век – малады, сярэдні, пажылы. 

Калі пісьменнік ведае прыроду слова, у залежнасці ад крыніцы ён можа сказаць: падмерзла, падмарозіла, умарозіла, падшэрхла, прыстыла, зацягнула лядком, стужэла. 

Словы, выкарыстаныя пісьменнікам у першым прыкладзе для характарыстыкі жанчыны і ў другім для характарыстыкі дзеянняў прыроды, – сінонімы. 
IV. Практычны этап заняткаў.  Работа са схемамі і слоўнікамі. 
Задача: забяспечыць засваенне ведаў па ўзроўнях, у розных сітуацыях (у тым ліку і на творчым узроўні); забяспечыць міжпрадметныя і ўнутрыпрадметныя сувязі.  
1). Работа з індывідуальнымі карткамі (па групах). 

	Картка 1

Растлумачце значэнні сінанімічнага рада: 
палохаць, страшыць, пагражаць,   

наводзіць страх, наганяць жах 


	Картка 2

Вызначце дамінанту ў кожным сінанімічным радзе.

1) дробны, невялікі, малы, мізэрны, нязначны, абмежаваны, мініяцюрны, небагаты; 

2) настаўленне, інструкцыя, рада, кансультацыя, парада; 

3) шырыць, пашыраць, распаўсюджваць, разводзіць, папулярызаваць, прапагандаваць; 

4) дакладнасць, пунктуальнасць, літаральнасць;

5) самотны, пакінуты, адзінокі, забыты, занядбаны, асірацелы.


	Картка 3

Знайдзіце і падкрэсліце лішняе слова ў прыведзеных радах.

1) нечуваны, неверагодны, непасрэдны;

2) яда, ежа, харч, сняданне; 

3) раскідзісты, разгалісты, шыракалісты, разложысты; 

4) бадзёрасць, жыццярадаснасць, аптымізм, энергічны;

5) адчай, роспач, безвыходнасць, бездапаможнасць, бесклапотнасць, бяссілле, безнадзейнасць;

6) гаварыць, казаць, шаптаць, гутарыць, размаўляць, весці размову, мець гутарку.


	Картка 4

Прачытайце выказванні. Знайдзіце і выпішыце сінонімы. Ахарактарызуйце іх сферу ўжывання.

1. Вось людзі гавораць, што вясну да нас прыносяць ластаўкі. Пэўна, так яно і ёсць у мясцінах, дзе не ведаюць антонаў. На Палессе ж, у палескую вёску, нясе вясну на сваіх магутных крылах бусел (В. Казько). 

2. Ну, кажуць тыя кумы, як гэта ў нас бывае зімою, калі добра падзьме? Замець? Кудаса? Завіруха? Мяцеліца? Усё не так. А потым і схамянуліся: зі-ма-ве-я (Я. Брыль).


	Картка 5
Выберыце і запішыце сказы, у якіх ёсць сінонімы, падкрэсліце іх.

1. Хутка праляцеў, хаваючыся ад дажджу, чмель, шпарка прабегла ў сваю нару мышка, імкліва праляцела ластаўка, жвава пратупацеў, спяшаючыся да сваёй норкі, вожык, з усіх ног спяшалася і мурашка. 

2. Бацька заўсёды дапаможа, выслухае, параіць, як знайсці выйсце з таго ці іншага складанага становішча. 

3. Да самай апошняй хвіліны Зоська спадзявалася, разлічвала на дапамогу старшыні, не траціла надзеі, што той адумаецца і дапаможа. 

4. Неспакойна і трывожна было на сэрцы, цяжкія думы не давалі заснуць. 

5. Гэлька любіла падарожнічаць, наведваць новыя мясціны, знаёміцца з новымі людзьмі.    


Даведкі

Картка 1

Растлумачце значэнні сінанімічнага рада: палохаць – наводзіць страх, боязь; страшыць – прымушаць баяцца каго-небудзь, выклікаць у некага страх; пагражаць – выказваць пагрозу, абяцаць зрабіць некаму зло, непрыемнасць; наводзіць страх – рабіць нешта з мэтай напалохаць, настрашыць каго-небудзь; наганяць жах – рабіць нешта, каб выклікаць вельмі моцны страх.

Картка 2

Вызначце дамінанту ў кожным сінанімічным радзе. 

1) дробны, невялікі, малы, мізэрны, нязначны, абмежаваны, 
мініяцюрны, небагаты; 

2) настаўленне, інструкцыя, рада, кансультацыя, парада; 
3) шырыць, пашыраць, распаўсюджваць, разводзіць, 
папулярызаваць, прапагандаваць; 
4) дакладнасць, пунктуальнасць, літаральнасць;
5) самотны, пакінуты, адзінокі, забыты, занядбаны, асірацелы. 

Картка 3
Знайдзіце і падкрэсліце лішняе слова ў прыведзеных радах.

нечуваны, неверагодны, непасрэдны;

яда, ежа, харч, сняданне; 

раскідзісты, разгалісты, шыракалісты, разложысты; 

бадзёрасць, жыццярадаснасць, аптымізм, энергічны;

адчай, роспач, безвыходнасць, бездапаможнасць, бесклапотнасць,

бяссілле, безнадзейнасць;
гаварыць, казаць, шаптаць, гутарыць, размаўляць, весці размову,

мець гутарку.
Картка 4

Прачытайце выказванні. Знайдзіце і выпішыце сінонімы. Ахарактарызуйце іх сферу ўжывання. 

1) Вось людзі гавораць, што вясну да нас прыносяць ластаўкі. Пэўна, 
так яно і ёсць у мясцінах, дзе не ведаюць антонаў. На Палессе ж, у палескую вёску, нясе вясну на сваіх магутных крылах бусел (В. Казько). 

2) Ну, кажуць тыя кумы, як гэта ў нас бывае зімою, калі добра
падзьме? Замець? Кудаса? Завіруха? Мяцеліца? Усё не так. А 
потым і схамянуліся: зі-ма-ве-я (Я. Брыль). 

Антон (дыялектнае), бусел (агульнаўжывальнае). 
Замець, кудаса, зімавея – дыялектныя; мяцеліца – агульнаўжывальнае. 

Картка 5
Выберыце і запішыце сказы, у якіх ёсць сінонімы, падкрэсліце іх. 

1. Хутка праляцеў, хаваючыся ад дажджу, чмель, шпарка прабегла 
ў сваю нару мышка, імкліва праляцела ластаўка, жвава пратупацеў, спяшаючыся да сваёй норкі, вожык, з усіх ног спяшалася і мурашка.

2. Да самай апошняй хвіліны Зоська спадзявалася, разлічвала на 
дапамогу старшыні, не траціла надзеі, што той адумаецца і дапаможа. 
3. Неспакойна і трывожна было на сэрцы, цяжкія думы не давалі 
заснуць. 
2). “Сінонімы з капелюша”. 
Вучні па чарзе выходзяць да дошкі, выцягваюць з капелюша словы, запісаныя на картках у форме ромба, падбіраюць да іх сінонімы. 

1) несур’ёзны (чалавек);

2) блішчыць (зорка);

3) вабяць (пералескі); 

4) лёгкі (пакунак); 

5) вядомы (спявак); 

6) праславіць (горад). 
Даведкі

Несур’ёзны (чалавек) – легкадумны, бесклапотны, павярхоўны; блішчыць (зорка) – ззяе, зіхаціць, пераліваецца, ірдзее; вабяць (пералескі) – цягнуць, зачароўваюць, прыцягваюць, клічуць, прывабліваюць; лёгкі (пакунак) – няцяжкі, бязважкі; вядомы (спявак) – знакаміты, слаўны, славуты, папулярны; праславіць (горад) – уславіць, увекавечыць, абяссмерціць, зрабіць вядомым. 
3). Стварэнне ўласных ілюстрацый (малюнкаў) ці тэкстаў-апавяданняў паводле слоў-сінонімаў. Работа ў парах. 
Вучням прапануюцца аркушы паперы фармата А4 і канверты з словамі. Да слоў неабходна падабраць сінонімы, на аснове якіх трэба стварыць ілюстрацыю (малюнак) ці напісаць невялікае сачыненне-апавяданне на адну з тэм: “Мой родны кут”, “На рэчцы”. 
Групы (каманды) абараняюць свае малюнкі і апавяданні. Ілюстрацыі вывешваюцца на стэндзе “Творчыя працы вучняў нашай школы” ў кабінеце беларускай мовы і літаратуры, а апавяданні захоўваюцца настаўнікам у спецыяльнай папцы, якую трэба адгарнуць у час выпускнога вечара. 

V. Этап псіхалагічнай разгрузкі (Фізкультхвілінка). 
Задача: стварыць умовы для рэлаксацыі на занятках. 
Этап праводзіцца пры дапамозе прыёма “Заказы” (у форме гульні).

Удзельнікі гульні дзеляцца на дзве каманды і становяцца ў дзве шарэнгі тварам адзін да аднаго. У кожнага прышпілены парадкавы нумар (нумары могуць паўтарацца ў дзвюх шарэнгах, а могуць быць і рознымі, напрыклад, у адной шарэнзе 1 – 8, у другой – 9 – 16). Каманды выбіраюць капітанаў; капітаны маюць пэўны знак адрознення, сваю эмблему, напрыклад, павязку на рукаве. Гульня пачынаецца па жэрабю: капітан адной з каманд робіць заказ любому нумару другой каманды, напрыклад:

· Пяты, прыдумай сінонім до слова гасцінец.

· Сёмы, заказваю антонім да гэтага слова.

· Трэці, назаві аднакарэннае слова да … 

Той, да каго звярнуліся з заданнем, павінен адразу выканаць заказ. Калі ён гэтага не робіць, капітан каманды “праціўніка” выводзіць яго з шарэнгі і адпраўляе ў “тыл” – ставіць ззаду сваёй каманды. Наступны заказ зноў робіць гэты капітан або іншы член яго каманды, які за гэты час прыдумаў “хітрае” заданне. Калі ж заказ выкананы, той, хто справіўся з заказам або капітан яго каманды, дае свой заказ “праціўніку”. 
Гульня прадаўжаецца да таго часу, пакуль каманды не адправяць усіх сваіх “праціўнікаў” у “тыл”. Пры наяўнасці “палонных” у абедзвюх камандах можна зрабіць абмен каго-небудзь з іх на выбар капітанаў.  
VI. Этап развіцця вуснага маўлення. 

Задача: стварыць умовы для развіцця вуснага маўлення вучняў.
Пасля асэнсавання семантычных сінонімаў як сродкаў сувязі сказаў можна перайсці да разгляду тэксту і аналізу ролі кантэкстуальных сінонімаў у ім.   
– Прачытайце тэкст. Вызначце стыль і тып маўлення. Зрабіце вусны 
пераказ тэксту. 
Стары садавод стаў сведкам забаўнай гісторыі. Ён наглядаў, як шпакі вучаць сваіх дзяцей. Гэта было тады, калі ў шпакоў паявілася пяцёра жаўтаротых птушанят. Бацькі з раніцы да вечара насілі папераменна ў драўляны домік корм. 
У хуткім часе надышла пара і малышам вылятаць на самастойны пошук ежы. Толькі адзін з іх застаўся ў наседжаным гняздзе, не робячы нават спробы яго пакінуць. 
Некалькі дзён шпакі працягвалі як ні ў чым не бывала карміць дамаседа. Дарослым дапамагала юная змена. Але вось аднойчы раніцай ля шпакоўні сабралася ўся сям’я. Кожны трымаў у дзюбе якую-небудзь пажыву, але аддаць яе не спяшаўся. Дражнячы апетыт гультая, яны праляталі зусім блізка ад яго і садзіліся побач на галінках яблыні. Голад выштурхнуў птушаня з гнязда. Калі ж яно села на галінку, усе астатнія спусціліся на зямлю. А там ужо птушаня само знайшло сабе снеданне (Часопіс “Родная прырода). 
У размове настаўніка з вучнямі асноўная ўвага скіроўваецца на кантэкстуальныя сінонімы ў тэксце: 

1. Пра які выпадак ідзе размова ў тэксце? (Пра вучобу шпакоў 
свайго малога птушаняці.) 

2. Як называюцца шпакі ў наступных сказах? (Бацькі, шпакі, 
Дарослыя.)
3. Ці можна гэтыя словы лічыць сінонімамі да слова шпакі? (Не 
Зусім так.)
4. А што ж іх збліжае? (Сэнс, змест тэксту.)
5. Як можна назваць іх? (Тэкставымі, кантэкстуальнымі сінонімамі.) 

6. А як у тэксце названы малыя шпакі? (малыя шпакі ў тэксце 

названы дзеці, жаўтаротыя птушаняты, малышы, юная змена.)
7. Як аўтар называе аднаго з іх? (Аўтар яго называе дамасед, 
гультай.) 

8. Каго мы так называем – чалавека ці птушаня? (Так называем 
чалавека.)
9. Чаму ж так аўтар называе малога шпака? (Аўтар так называе 
малога шпака, таму што ён лянуецца вылятаць з гнязда.)
10. Для чаго ўсе гэтыя словы выкарыстоўваюцца ў тэксце? (Яны 
дапамагаюць пазбегнуць паўтораў і, характарызуючы птушаня, яго бацькоў і іншых птушанят, злучаюць сказы ў тэксце.)
11. Як успрымаўся б тэкст без гэтых  кантэкстуальных сінонімаў?  

(Вучні агучваюць тэкст, паўтараючы словы шпакі, птушаняты ці птушаня.)
12. Для чаго выкарыстаны тэкставыя сінонімы і ад чаго залежыць іх 
ужыванне ў тэксце? (Вучні спрабуюць адказаць , пасля чаго настаўнік падагульняе, што, сапраўды, кантэкстуальныя сінонімы ўжываюцца для сувязі сказаў, іх ужыванне заснавана на аснове падабенства, прыпадабнення аднаго прадмета другому ў залежнасці ад тэмы, зместу тэксту, яго асноўнага замыслу.)
VII. Падагульненне. Славесная ацэначная характарыстыка 
заняткаў. 

Задача: забяспечыць славесна-ацэначную характарыстыку факультатыўных заняткаў.  

VIII. Рэфлексія. 
Задача: забяспечыць рэфлексійную характарыстыку заняткаў.

Рэфлексія праводзіцца з выкарыстаннем інтэрактыўнага метаду “Падары кветку”, які накіраваны на стварэнне спрыяльнай атмасферы, развіццё камунікатыўных навыкаў, аператыўнае ўключэнне ў дзейнасць усіх вучняў. 
Настаўнік, усміхаючыся, дорыць вучню штучную кветку і тлумачыць, чаму ён гэта робіць (гаворыць камплімент, а таксама пытае пра заняткі). У сваю чаргу вучань дорыць кветку свайму суседу па парце, па ланцужку вучні перадаюць адзін аднаму кветку, гаворачы добрыя словы. Рэалізацыя метаду завяршаецца тым, што апошні вучань дорыць кветку настаўніку і гаворыць яму добрыя словы.
Пытанні, якія могуць быць у канцы факультатыўных заняткаў: 
– Што новага даведаліся на занятках?
– Што называецца сінонімамі, якая іх роля ў мове і ў маўленні?
– Што было самым цікавым на занятках?
– Якія заданні былі самыя лёгкія і цікавыя?
– Якую адзнаку вы сабе паставілі б сёння на занятках? Чаму? 

